
[image: Image]


Originaltittel: Brigands M.C.

Copyright © 2009 Robert Muchamore
First published in Great Britain in 2009 by Hodder Children’s Books

The right of Robert Muchamore to be identified as the Author of the Work has been asserted by him in accordance with the Copyright, Designs and Patents Act 1988.

© norsk utgåve: Det Norske Samlaget 2018

www.samlaget.no

Omslagsdesign: © Hachette Children’s Books

Norsk omslag: Øystein Vidnes

Epub-produksjon: Napp A/S

ISBN 978-82-521-9723-5


Om denne boka

Alle Cherub-agentar har ein bakgrunn. Dante Scott slit enno med mareritt om den gongen familien hans døydde. Dei blei brutalt drepne av ein motorsykkelgjeng. Dante får sjansen til å bli med i Cherub, få ei solid oppl.ring og bli profesjonell agent. Og Cherub-agentane har ein stor fordel: Vaksne får aldri mistanke om at det er barn og ungdom som spionerer på dei. Men då Dante blir med James og Lauren Adams på eit oppdrag for å infiltrere motorsykkelklubben Brigands, er han klar til å bruke alt han har lært, for å hemne seg på Dei som drap familien hans …

Frå engelsk ved Øystein Rosse.


Robert Muchamore

BRIGANDS MC

Frå engelsk ved Øystein Rosse

KVA ER CHERUB?

CHERUB er ein del av den britiske etterretningstenesta. Agentane er mellom ti og sytten år gamle, og alle er foreldrelause eller barn som familien ikkje vil ha noko med å gjere. Dei blir rekrutterte frå barneheimar og bur og får opplæring i CHERUB-leiren, eit bortgøymt og hemmeleg område på den engelske landsbygda.

KVA NYTTE HAR EIN AV BARN OG UNGDOMMAR?

Barn og ungdommar er til stor nytte. Ingen er klar over at dei utfører hemmelege oppdrag, og det betyr at dei slepp unna med allslags ting som vaksne ikkje slepp unna med.

T-SKJORTENE PÅ CHERUB

CHERUB har ei rangordning som blir gjord synleg ved hjelp av T-skjorter i ulike fargar. ORANSJE er for gjester. RAUD er for barn som bur på CHERUB, men er for unge til å kvalifisere seg som agentar (minstealderen er ti). BLÅ er for barn som gjennomgår CHERUBs tøffe 100 dagars grunnopplæring. Ei GRÅ T-skjorte betyr at du er kvalifisert for oppdrag. MARINEBLÅ er ei påskjøning for framifrå utføring av eit oppdrag. Den SVARTE T-skjorta er den største utmerkinga for framifrå prestasjon på fleire oppdrag. Når du når aldersgrensa og avsluttar karrieren, får du den KVITE T-skjorta, som også personalet går med.


FØRSTE DEL


1 MERKE

Motorsykkelklubben Brigands blei starta i California i 1966. Han blei grunnlagd av ein væpna ranar som heitte Kurt Oxford. Det var ei mengd slike klubbar: fæle fyrar på store syklar, med ei trugande framferd som skremde vanlege borgarar.

Brigands var ikkje den største motorsykkelgjengen, ikkje den råaste og mest berykta heller. Mange trudde at klubben ikkje ville overleve då Kurt Oxford døydde under ein skyteepisode i eit fengsel i 1969. Men i staden for å bli oppløyst eller bli oppteken i ein annan klubb – «overlappa» på motorsykkelspråket – blei Brigands større.

Då han køyrde rundt på motorvegane i Los Angeles på Harley Davidson-sykkelen sin, kunne ikkje Kurt Oxford ha førestilt seg at motorsykkelklubben hans ein dag ville ha sytti avdelingar spreidde over heile USA og endå hundre til, frå Sydney til Skandinavia. I 1985 blei talet på hovudmedlemmer i Brigands estimert til over tre tusen, og ti gonger så mange var assosierte medlemmer og tilhengjarar.

Berre hovudmedlemmene i Brigands har lov til å gå med merket til klubben: ein brodert logo som førestiller ein kappekledd motorsyklist med ei avsaga hagle.

Utdrag frå På tur med Kurt og Brigands av Jane Oxford

• • •

Av dei elleve britiske avdelingane var South Devon Brigands den nest eldste og den nest største etter London. Klubbhuset deira var ikkje rare greiene, berre to ombygde låvar på seksti mål tomt i utkanten av det velståande Salcombe-distriktet. På ein klar dag hadde videokameraa som var monterte på bølgjeblekkgjerdet deira, utsikt over piggtråden mot millionæryachtane som låg ankra opp ved marinaen nedanfor.

Dante Scott var åtte år gammal og son av Scotty, nestleiaren i South Devon Brigands. Dante var ein tøff gut som banka opp alle som erta han for det tjafsete raude håret. Han likte å vere med far sin til klubbhuset til Brigands, som regel på onsdags- og fredagskveldar, då mora køyrde til kveldsundervisning i Plymouth.

Bikerane spelte biljard, drakk, røykte narkotika, banna og hata ungemas. Ingen gjorde nokon gong reint i klubbhuset, og mor til Dante hadde gitt han streng beskjed om aldri å leike ute på grunn av glasbrot og skarpe metallbitar, men han hadde aldri skore seg, og far hans var glad til viss han hadde noko å finne på.

Dante sette seg ofte bak rattet på ein vraka Ford og lét som han køyrde, eller laga ei rampe av nokre rotne trebord og sende tomme ølboksar ned bakken. Stort sett var det andre barn der. Tomta skråna for mykje til at dei kunne spele fotball, så dei leikte gøymsel eller sisten, noko dei helst gjorde med lommelykt i mørket. Det aller beste var når Teeth kom og trena ungane i bokseringen.

Ingen i Brigands var kosebamsar akkurat, men sjølv etter deira standard var Teeth skremmande. Han var diger og muskuløs, hadde skarpe sporar bak på støvlane og møkkete olabukse som blei halden oppe av ei sykkelkjede som kunne rivast ut og brukast til å slå livskiten ut av den som måtte prøve å kødde med han.

Namna til karane i motorsykkelgjengen var vanlegvis ironiske. Little George var stor som eit hus, Fats var tynn som ein spikar, og Teeth hadde berre mjuke gommar og eit par brune jekslar heilt inst. Han ville aldri seie korleis han hadde mista tennene. Dante spurde han ein gong, og Teeth sa berre: Du skulle ha sett korleis den andre fyren såg ut.

Teeth var utkastar på ein nattklubb og dreiv med narkotikahandel på si, men han hadde mest lyst til å vere profesjonell fribrytar. Det hende han fekk ein jobb nokre veker på ein sommarleir, og han hadde vore på TV eit par gonger, men han var ikkje ei av de store stjernene som kom i wrestlingblada som låg i stablar på rommet til Dante.

Teeth tok Dante og andre interesserte gutar med inn på det store rommet inst i den store låven, der det var ein eldgammal boksering med frynsete tau og skeivt golv. Han hadde lært Dante å bokse ordentleg, og lært han karatespark og hovudfallsgrep og allslags andre ting som han ikkje måtte fortelje mora om, fordi far hans sa ho ville klikke fullstendig.

Alle Brigands-medlemmer i verda må vere med på eit onsdagskveldsmøte i klubbhuset, som blir kalla gudstenesta. Gudstenesta var det Dante likte best. Då laga konene og kjærastane til dei seksten hovudmedlemmene mat og blei fulle ved baren mens mennene hadde møtet sitt i eit lite uthus som blei kalla kapellet. Det var alltid andre barn å vere saman med.

Joe var alltid der. Han var sonen til der Führer, leiaren for avdelinga. Dante og Joe gjekk i fjerde klasse på same skulen, og dei var gode vener. Akkurat denne onsdagen hadde dei stappa i seg kyllingvenger, pølser, chips og cola, før dei begge fekk ein skikkeleg lusing og trussel om det som verre var, for å ha dytta ei eldre jente som heitte Isobel, uti ein dam ved rekkja av motorsyklar på framsida.

Etter å ha rapa høgt nokre gonger for å hindre den nerdete elleve år gamle broren til Joe i å konsentrere seg om boka han las, enda det med at dei tok ein brytekamp og jaga kvarandre rundt på utsida av bokseringen. Når dei blei andpustne, sprang dei tilbake til baren og fylte opp tanken med cupcakes og Fanta.

Dette blei etter kvart einsformig, så Dante og Joe var glade då gudstenesta var slutt og Teeth kom ut frå møterommet. Dei fleste Brigands-medlemmene gjekk bort til kvinnene og dei andre klubbtilhengjarane ved baren, men Teeth slentra forbi biljardbordet og den blinkande fruktautomaten og stakk hovudet inn mellom dei elastiske taua i bokseringen og gav dei to åtteåringane high fives.

«Korleis går det med dei små meisterboksarane mine, då?» spurde Teeth og gliste det store gommegliset sitt. Leppene snurpa seg inn i munnen, og han kunne ikkje seie S-ar og T-ar ordentleg, men ingen kom nokon gong til å erte han for det.

Dei to åtteåringane var fulle av støv og skit frå golvet i ringen. Dei var raude i ansiktet og sveitte i panna.

«Skal du vise oss noko nytt?» spurde Joe og pusta tungt då han sette seg på kanten av bokseringen og svinga med føtene.

«Vi skal øve kickboksing,» sa Teeth alvorleg.

Begge gutane stønte.

«Det er berre så kjedeleg,» klaga Dante. «Vis oss noko kult, slik som det hemmelege trikset du fortalde oss om, der du slår typen i bakhovudet så augeepla sprett ut av augeholene.»

«De er for unge,» sa Teeth blidt. «Tøffe triks gjer ingen til ei god slåstkjempe.»

Mens Teeth sa dette, drog han av seg støvlane og hengde Brigands-skinnjakka på hjørnestolpen i ringen.

«Veit de kva,» sa han då han hoppa inn i ringen med holete sokkar og ein diger sparringhanske med skumgummi på den høgre handa. «Viss de viser meg nokre skikkeleg gode spark og slag, så kan det hende eg viser dykk ein bra måte å få skuldra til nokon ut av ledd på. Du kan begynne, Dante.»

Det neste kvarteret blei Teeth god og sveitt då gutane jaga han rundt i ringen og slo og sparka til sparringhansken hans. Eit par eldre jenter kom også inn, og mens Dante og Joe lente seg mot taua og såg på, viste Teeth jentene eit smart tommelgrep som kunne brukast på gutar som lét hendene vandre på stader dei ikkje burde vere.

«Eg skjøner ikkje at du gidd, Sandra,» flirte Dante. «Du er jo så stygg at ingen gut vil kome i nærleiken av deg.»

Sandra var tretten, med håret drege stramt tilbake og munn som ein tåkelur. «Du kan berre våge å kome ut frå den ringen og seie det ein gong til,» ropte ho, «så skal eg lage hakkemat av deg.»

«Kusina mi seier at du allereie har lege med halvparten av gutane i tiande,» la Joe til.

«Nei, seier ho det?» sa Sandra og sette hendene i hoftene. «Ho som har –»

Teeth avbraut. «Så, så, ungar! Ta det roleg no. Viss de skal begynne å hyle og skrike, så stikk eg heller bort i baren og drikk meg full.»

Dante sende Sandra eit spydig slengkyss mens Joe gjekk inn i ringen att og tok opp sparringhansken.

«Har du lyst til å ta på hanskane og sparre litt til?» spurde Joe.

«Eg er for sliten,» pesa Dante og kasta eit blikk på klokka på veggen bak ringen. «Vi går og får oss noko å drikke.»

Idet gutane hoppa ut av ringen, kom fedrane deira der Führer og Scotty – inn i rommet. Dei to mennene hadde lukka seg inne på klubbkontoret og vore der i over ein time etter at gudstenesta var over.

Scotty var ein stor mann, trettifire år gammal, med firskore ansikt og ein barsk utsjånad. Han hadde det same flokete, raude håret som sonen sin. Der Führer var tjue år eldre. Kort og tjukk, med ein liten Hitlerbart og armane heilt fulle av tatoveringar. Det skalla hovudet og den feite vomma gjorde at Dante aldri kunne sjå på han utan å tenkje på ei bowlingkjegle.

«Er Martin her?» bjeffa der Führer, så sint at ein kunne sjå alle senene på halsen hans. Så snudde han seg mot Teeth. «Har du snakka med sonen min?»

Teeth rista på hovudet. Dante syntest det var merkeleg, for Martin var den siste som ville setje sin fot i ein boksering.

«Eg bad han om å snakke med deg,» sa der Führer, ør han rasa i veg til det andre rommet.

Joe flirte til Dante og kviskra blidt: «No kjem nerdebror min til å få seg ein smekk.»

Før Joe rakk å forklare dette, kom der Führer tilbake. Han drog elleve år gamle Martin med seg etter den kvite skuleskjorta.

«Kva var det eg sa du skulle gjere, din bortskjemde dritunge?» ropte der Führer. Sandra og den andre tenåringsjenta rygga unna då Martin blei dytta inn mot veggen.

«Snakke med Teeth,» svarte Martin spakt. «Eg gløymde det.»

«Og kva gjorde du i staden?» skreik der Führer og reiv boka ut av handa på sonen. «Harry Potter!» fnyste han. «Du bruker halve kvelden på å lese ei bok om drakar, og i morgon går du på skulen og blir banka opp igjen. Kva er det som feiler deg?»

«Dra til helvete,» ropte Martin trassig. «Slåsting løyser ingen ting.»

Det kom eit skarpt smell då der Führer klappa til sonen i ansiktet. Han snudde seg mot Teeth og Scotty for å forklare.

«I går tok eg dette beinrangelet på fersken på kjøkkenet, der han gret og klaga til mamma. Han sa at ein gut driv og mobbar han på skulen. Kan de førestille dykk det? Min son som mobbeoffer? Så eg tok han med hit i kveld og bad han få Teeth til å vise seg nokre knep. Og kva gjer han?»

Det verka som om Joe likte å sjå bror sin bli slått, og han kunne ikkje la vere å hisse opp faren endå meir. «Han kan ikkje noko for det, pappa,» sa han. «Han er jo den supernerden.»

Teeth var ikkje like hard. «Det er ikkje så vanskeleg, Martin. Fire–fem timar med meg, så har du lært nok til å forsvare deg. Eg skal med glede møte deg her nokre ettermiddagar etter skulen og hjelpe deg.»

«Eg vil ikkje lære å slåst,» sa Martin sint. «Eg skal ordne opp i dette på min eigen måte.»

«Og kva er din eigen måte, då?» brølte der Führer. «Gråte til mamma? Eller kanskje kjøpe deg fri frå bølla med ein godtepose?»

«Eg er pasifist,» sa Martin og skulte på far sin. «Eg er ikkje som deg, pappa. Eg har ikkje lyst til å ta ei jernstong og brekke ryggen til ein fyr, slik du gjorde med han som hamna i rullestol.»

Der Führer rykte Martin til seg, før han dunka han inn i veggen att. «Du kjem til å hamne i rullestol viss du ikkje kjem deg opp i den ringen. Og neste gong eg ser deg lese, så stappar eg den jævla boka opp i ræva på deg.»

Martin blei lyfta opp frå golvet og slengd hardt inn mellom taua rundt ringen. Han stønte då hofta small i golvborda. Folk hadde høyrt oppstyret og kom strøymande frå baren for å sjå kvifor der Führer skreik slik.

«Eitt steg ut av den ringen, så brekker eg den spinkle nakken din,» åtvara der Führer.

Martin tok seg til den vonde hofta og vakla mot den andre enden av ringen. Han hadde fått auge på Brigands MC-jakka til Teeth, som hang på hjørnestolpen, og då han kom dit, lyfta han ho opp etter kragen og spytta på merket.

Dante fekk heilt hakeslepp. Merket til ein biker er heilagt. Folk var slett ikkje ukjende med å få bank viss dei ved eit uhell kom borti eit merke på ein overfylt bar. Viss ein vaksen hadde spytta på merket til Teeth i eit Brigandsklubbhus, ville han truleg ikkje kome ut derfrå i live.

«Slik ser eg på den teite motorsykkelklubben dykkar,» ropte Martin trassig, spytta ein gong til og gav faren fingeren.

«Din vesle jævel,» knurra der Führer og tok tak i det øvste tauet for å kome seg opp i ringen.

«Oi då, er det den store, modige mannen?» ropte Martin tilbake. «Du får berre la alle kompisane dine heie mens du bankar opp den elleve år gamle sonen din.»

Joe likte ikkje bror sin noko særleg, men han hadde ikkje lyst til å sjå han døy heller. «Kan du ikkje klappe igjen den teite smella di, Martin?» bad han. «Pappa kjem til å drepe deg!»

«Faen ta deg òg,» ropte Martin tilbake. «Du hermar berre etter pappa i eitt og alt.»

Fleire kom inn i bakrommet frå baren. Raseriet breidde seg i forsamlinga då folk fekk vite at Martin hadde spytta på merket til Teeth.

Der Führer hadde eit forferdeleg temperament, og Teeth ville ikkje at leiaren hans skulle gjere noko mot Martin som han kom til å angre på seinare. Så han greip han rundt livet og drog han ned frå taua. Teeth var dobbelt så stor som der Führer, men han måtte slite for å halde han fast. Scotty og ein annan biker kom for å hjelpe til.

«Han er berre ein gutunge som tøffar seg litt, sjef,» sa Scotty. «Ro deg ned. Eg veit at du eigentleg ikkje ønskjer å skade han.»

«Det der er ikkje min son,» skreik der Führer og peikte på Martin. «Når eg får kloa i deg, skal eg brekke kvart einaste bein i kroppen din.»

Teeth likte ikkje at ein gutunge hadde spytta på merket hans. Han meinte at Martin fortente å få seg ein smekk, men han ville ikkje sjå han bli mosa av ein vaksen mann.

«Det er mi sak å forsvare merket mitt,» sa Teeth då der Führer hadde roa seg nok til at dei tre andre kunne sleppe han. «Men eg vil ikkje slåst mot ein liten gut, og det skal ikkje du heller.»

«Han kan ikkje få sleppe unna med det,» svarte der Führer. «Han er gammal nok til å vite kva merket betyr for oss.»

«Ein på hans eigen storleik,» sa Teeth og kikka ned på Dante. «Vil du forsvare æra til klubben, Dante?»

Dante hadde snike seg bort til eit hjørne av rommet saman med Joe og blei forskrekka då han merka at alle såg på han. «Hæ?» måpte han.

Teeth bøygde seg og kviskra i øyret til Dante: «Martin er eit hovud høgare enn deg, men han er berre skinn og bein. Du tek han lett. Vil du gå opp dit og kjempe for æra til Brigands-merket mitt?»

Dante visste ikkje kva han skulle seie. Teeth var ein av dei vaksne han likte aller best, og han ville vanlegvis gjere alt Teeth bad han om, men det var ikkje akkurat normalt at ein vaksen bad deg om å gå inn i ein boksering og banke opp ein annan gut.

Far til Dante, Scotty, bøygde seg ned på den andre sida av han.

«Vi må gjere noko for å tilfredsstille der Führer,» forklarte Scotty kviskrande. «Du kjenner jo temperamentet hans. Viss vi lèt han ta seg av Martin, kjem guten til å hamne på sjukehus med brot på hjerneskallen.»

Dante såg spørjande på Teeth. «Så du vil at eg skal vere litt forsiktig med han?»

Teeth rista på hovudet. «Den vesle snørrungen spytta på merket mitt. Han fortener ei viss smerte. Eg vil berre ikkje at der Führer skal drepe han.»

Dante såg til venstre og høgre på dei to mennene han beundra mest i heile verda. «OK, eg skal slåst mot han.»

Heilt sidan utbrotet hadde Martin halde seg på den andre sida av ringen og sett stadig reddare ut. Han hadde sett far sin bli dregen ned frå taua, men hadde inga aning om kva som venta han, før Teeth ringde med bjølla ringside. No var det nesten førti menneske i rommet.

«Mine damer og herrar,» ropte Teeth. «Etter at mitt kjære Brigands-merke blei vanæra av den flisa av ein unggut som no har søkt tilflukt i den andre enden av ringen, er det ei glede for meg å kunne seie at den sunne fornufta har sigra. Den som har teke på seg og fått æra av å forsvare Brigands MC-klubb, er ein på hans eigen storleik. Nemleg unge Dante Scott!»

Dei fleste av tilskodarane var fulle og jubla støyande då Teeth lyfta Dante inn i ringen, mens faren fekk dei til å rope namnet hans. Ringen føltest diger, og det at han var opphøgd, gav ein merkeleg følelse av isolasjon.

«Drep nerden, Dante,» ropte Sandra. «Knus hjernen hans!»

«Opp med nevane, Martin,» ropte Joe. «Ikkje ver så pysete.»

Alle ropte noko, bortsett frå stakkars Martin, som stod i den andre enden av ringen med armane langs sida. Hjernen til Dante gjekk på høggir. To ting hadde slått han. For det første hadde han ikkje hanskar, munnbeskyttar eller noko anna sikkerheitsutstyr, og ingen hadde gitt dei nokon reglar. For det andre tenkte han på skulen og at læraren fekk elevane til å gi kvarandre handa og sitje saman heile neste time viss dei hadde hamna i slagsmål.

Dante følte det som om han levde i to forskjellige verder. Verda til mora og lærarane, der ein ikkje skulle banne eller slåst, men alltid vere greie mot kvarandre. Og så var det Brigands-verda, der menn selde narkotika, knivstakk tystarar, drakk seg fulle, stal bilar og syntest det var heilt greitt å plassere deg i ein boksering og be deg slå ein annan gut, som hadde spytta på ei jakke, helselaus.

«Ikkje noko sommel, Dante,» ropte der Führer. «Ta rotta på den magre skitungen!»

Dante gjekk ut frå taua og såg Martin rygge inn i det motsette hjørnet av ringen. Å bli stengd inne i eit hjørne er det verste som kan skje ein boksar, men Martin hadde aldri boksa i heile sitt liv og lyfta armane forsiktig opp framfor ansiktet for å forsvare seg.

Dante var raskt borte hos han og slo eit slag. Han blei forbausa over kor kjapt Martin smatt unna, og han tenkte – nesten håpte – at kampen ville bli jamnare enn alle hadde rekna med. Han følgde opp med eit karatespark, og joggeskoen hans sokk djupt inn i den ubeskytta magen til Martin.

Publikum ropte og skreik då Martin snubla sidelengs. Då alle heia på han, fekk Dante smaken på blod idet den eldre guten trefte taua og spratt ut mot han att. Han slo Martin i ansiktet og magen, før eit ekstra godt slag trefte den mjuke delen av nasen til Martin.

Blod spruta oppover armen til Dante og over Tskjortebrystet idet beina til Martin svikta. Folk var heilt ville, og Dante hadde ein herleg og forferdeleg følelse på ein gong. Heilt fremst i mengda hoppa Sandra opp og ned og hylte: «Drep han, drep han. Mos hjernen hans!»

Det blødde skremmande mykje, men all heiinga fekk Dante til å føle at han var heilt konge. Martin hulka og hadde tydelegvis ikkje tenkt å reise seg, sjølv om nokre usympatiske sjeler sa han skulle vise seg som ein mann og kome seg på føtene.

Teeth heldt symbolsk opp Brigands-jakka si og ringde i bjølla ringside.

«Æra er gjenoppretta,» ropte han og såg bort på der Führer. «Er du fornøgd med det, sjef?»

Det blei stille i rommet mens der Führer tenkte over kva han skulle svare. «Guten min fekk som fortent,» nikka han. «Eg skal la det vere med det.»

Teeth såg letta ut då han gjekk inn i ringen. «Kan nokon vere så greie å hente litt is til nasen til Martin?»

Då Dante dukka mellom taua for å forlate ringen, stod der Führer rett framfor han.

«For ein søt liten bulldog,» strålte der Führer, gav Dante ein rask klem og stakk ein tipundsetel i handa hans. «Kjem du til å gå med Brigands-merket ein dag?»

«Klart det,» sa Dante mens dei andre Brigands-medlemmene samla seg rundt han og sa ting som du har redda klubbens ære og tok han i handa etter tur.

To meter bak dei hadde Teeth fått Martin opp i sitjande stilling. Det draup blod frå nasen til guten og ned på tregolvet. Mens Teeth heldt eit lommetørkle over ei kløyvd leppe, takka Martin han gong på gong, for han visste at det ville gått mykje verre med han viss det var far hans som hadde stått for julinga.

Joe kom farande etter Dante då venen gjekk bort frå ringen, og såg på dei størkna blodflekkene etter spruten oppover armen då han gjekk inn i den aude baren.

«Du var berre heilt rå,» sa Joe entusiastisk. «Fy søren som du knekte nasen til bror min, og fy søren som eg skulle ønskje det var eg som hadde fått gjere det!»

Dante gjekk berre vidare utan å seie noko, heilt til han kom ut i kveldslufta, til rekkja av motorsyklar.

«Er alt bra med deg?» spurde Joe usikkert. «Han trefte deg ikkje eingong, gjorde han vel? Og du fekk ein tiar av far min.»

«Kan du ikkje berre halde kjeft litt,» sa Dante mens han prøvde å klarne tankane. Han følte seg skikkeleg forvirra, og viss ikkje Joe hadde stått der, ville han truleg ha begynt å gråte.


2 BESØK

Klokka var elleve då dei drog frå klubbhuset. Dante tok på seg hjelmen og la armane om livet på far sin idet Vtoar-motoren starta med eit brak. Nokre Brigandsmedlemmer køyrde nydelege syklar med spesialbestilt lakk og kostbare kromdelar. Scotty føretrekte det som blei kalla ein rottesykkel.

Den tjue år gamle Harley-Davidson Softail-sykkelen hadde runda 285 000 kilometer og var mattgrå med rustflekker. Skinnsetet var så ille oppsprokke at ein kunne sjå fjørene inni, og det var berre Scottys kjærleik som hadde halde sykkelen gåande, langt forbi det punktet der det ville ha vore billigare å kjøpe ny.

Familien Scott budde ute på landet eit kvarters køyretur frå klubbhuset. Dante elska å sitje på med far sin, særleg å bli henta etter skulen, då han fekk ta på seg ei kul skinnjakke og hjelm, mens kameratane kleiv inn i fleirbruksbilar. Men det var to timar over leggjetid, vegane var nesten tomme, og heile vegen heim var Dante redd for at han skulle sovne og falle av sykkelen.

Scotty ville ikkje vekkje dei tre andre barna sine, så han slo av motoren og køyrde på frihjul inn oppkøyrselen på framsida. Huset fekk mykje mindre kjærleik og omsorg enn Harleyen. Oppkøyrselen var frykteleg overgrodd, og lyset på kjøkkenet skein gjennom eit vindauge det var spikra bord over fordi Jordan, bror til Dante, hadde knust det med ein cricketball fleire månader tidlegare.

Scotty stoppa under ein carport ved sida av ein haug med barnesyklar. Dante geispa då han steig av Harleyen og tok av seg hjelmen.

«Lyset på kjøkkenet står på,» sa Scotty. «Mor di ligg nok i bakhald og ventar. Same kva du gjer, så ikkje fortel henne om kampen.»

Dante heva eit augebryn mens han drog ned glidelåsen på skinnjakka. «Eg veit det, pappa, eg er ikkje dum.»

«Oi!» utbraut Scotty då han såg det størkna blodet over heile T-skjorta til Dante. «Ta av deg den der.»

«Det er jo iskaldt,» klaga Dante.

«Skund deg før ho kjem ut og ser kva vi driv med,» sa Scotty og stakk nøkkelen i utgangsdøra. Dante drog T-skjorta over hovudet, men han hadde inga lomme som var stor nok til å ha ho i, så han kasta ho bak ein busk idet far hans gjekk inn i gangen.

Mor til Dante, Carol, stod i kjøkkendøra. Ho hadde på seg rosa morgonkåpe og tøflar, men ei tatovering av buktande ormar gjekk frå ankelen og opp til det venstre kneet og viste at ho var dama til ein biker.

«Ikkje ver sint,» bad Scotty og gav kona eit bedande blikk, mens Dante lukka ytterdøra etter seg.

Carol var kjempesint, men heva ikkje stemma, fordi elleve månader gamle Holly låg og sov på rommet til foreldra i andre etasje.

«Sint?!» freste ho. «Du er jaggu meg frekk. Dante er åtte år gammal, og han skal på skulen i morgon. Veit du kor fælt eg må slite for å få han opp av senga?»

«Eg er lei for det,» sa Scotty stille. «Eg diskuterte utbyggingsavtalen med der Führer, og det drog berre ut i det uendelege.»

Dante sette foten på det nedste trappetrinnet.

«Do og tenner,» sa Carol stivt. «Og så er det rett i seng utan noko bråk. Alle søv der oppe.»

«Kan eg få eit glas vatn?» spurde Dante.

«Eg skal kome opp med det,» sa Carol. «Og kvar er T-skjorta di?»

Dante klarte ikkje å finne på noka unnskyldning, så far hans tok seg av det. «Han blei så varm av å springe rundt saman med Joe, så han tok ho av seg. Vi leitte, men fann ho ikkje. Eg må tilbake i morgon for å jobbe litt på sykkelen. Eg skal ta ein grundig titt i dagslys.»

Den knallrosa fingernaglen til mora vifta under nasen til Dante. «Eg er luta lei av at du mistar ting, Dante. Viss ikkje den T-skjorta dukkar opp, så kjøper eg ei ny for pengane som skulle vere til jul og til fødselsdagen din.»

Vanlegvis ville Dante ha protestert, men han var så trøytt at han nesten ikkje klarte å halde seg oppreist.

«Faen heller, Scotty,» sa Carol mens Dante lista seg opp trappa. «To kveldar i veka er alt eg ber om, og så klarer du ikkje eingong å få han heim i skapeleg tid.»

Dante var ein av fire ungar, og dei skitne kleda og våte handkleda deira låg strøydde på det sjuskete vesle badet. I vassdammane på golvet låg det sølete rugbyutstyret til storebror hans, og på hyllene stod heile utvalet av deodorantane og skjønnheitsprodukta til seksten år gamle Lizzie.

Etter ein dotur og tjue sekund med tannbørsten gjekk Dante bortover ein smal gang og opna stille døra til rommet han delte med broren Jordan. Trettenåringen snorka. Den eine foten hang ut over sengekanten, og han hadde dyna i ein haug over hovudet.

Jordan var gretten av seg, og Dante ville nok få seg ein på trynet viss han vekte han, så han lista seg bort til senga si. Han tok av seg joggebuksa, underbuksa og joggeskoa i eitt einaste sveip og tok på seg ei pyjamasbukse, før han retta på puta og lirka seg inn under dyna.

• • •

Dante vakna på ryggen. Jordan stod og lente seg over senga hans. Storebroren hadde drege gardinene til side og kikka ut gjennom vindauget.

«Kva er det du driv du med?» stønte Dante søvnig med trusa til bror sin rett framfor nasen. «Få dei jævla ballane vekk frå ansiktet mitt.»

«Kjenner du den bilen?» spurde Jordan alvorleg.

Dante trykte på knappen på vekkjarklokka si så 02.07 flimra raudt i taket. Då han smatt ut under Jordan, høyrde han menn snakke i første etasje, og hjartet slo fortare då han skjønte at dei var sinte.

«Kanskje det er politiet,» sa Dante nervøst mens han subba bort til vindauget, stilte seg ved sida av Jordan og såg ned på oppkøyrselen.

Det var ikkje gatelys her ute på landet, så det var vanlegvis stummande mørkt om natta, men lyset stod på i stua og på kjøkkenet i første etasje, og nok lys slapp ut gjennom persiennene til å lyse opp omrisset av ein Ford Mondeo og ein spesialbygd Harley Sportster.

«Det er sykkelen til der Führer,» sa Dante.

Jordan rista på hovudet. «Han køyrer ein Sportster, men det er ikkje hans.»

Dante var stolt over å vite noko bror hans ikkje visste. «Jo, det er det. Hugsar du paraden til Barcelona i sommar? Det er den han tok då han ikkje fekk start på den oransje.»

«Du har rett,» vedgjekk Jordan. «Og eg har sett den Mondeoen utanfor klubbhuset òg.»

Mens dei to gutane stod og kikka ut, kom uklare ord frå dei tre mennene i første etasje drivande opp gjennom golvplankane.

«Eg snik meg ned og lyttar,» sa Dante og skulle til å gå.

Jordan greip han i armen. «Det ville eg ikkje gjort viss eg var deg. Pappa kjem til å klikke fullstendig viss han tek deg på fersken.»

«Eg har ein grunn til å gå ned,» sa Dante bestemt og peikte på hylla ved senga, med klokka hans og ei eske papirlommetørkle på. «Mamma kom aldri med vatn til meg, så eg seier berre at eg er tørst.»

Jordan sleppte taket i armen hans. Han var glad i veslebror sin, men han var også nysgjerrig på kva som gjekk føre seg, og det var ikkje så farleg for han om Dante fekk litt kjeft.

«Berre ver forsiktig,» sa Jordan. «Og ver rask.»

Lyset stod på i gangen og på badet. Dante lista seg ned på sokkeleisten i berre pyjamasbukse. Innan han kom til gangen, hadde han funne ut at dei tre stemmene tilhøyrde far hans, der Führer og ein stor, hårete Brigands-medlem som alle kalla Felicity fordi han likna på ein kvinneleg skodespelar i ein gammal TV-serie som heitte The Good Life.

Dei krangla om rivinga av klubbhuset. Dante var berre åtte og kjende ikkje alle detaljane, men han forstod at tomta klubbhuset til Brigands låg på, var verd mange pengar. Nokre medlemmer av avdelinga, med der Führer i spissen, ville rive låvane og byggje butikkar, restaurantar og ei bustadblokk. Ei mindre gruppe, leidd av far hans, sa at dei likte klubbhuset slik det var, og hadde ikkje lyst til å selje det.

Det var risikabelt å stå nedst i trappa, der han kunne bli sett gjennom bogegangen inn til stua, så Dante gjekk inn på kjøkkenet. Han skauv stille brødristaren til side og lente seg over kjøkkenbenken for å kikke gjennom tresprinklane i serveringsluka over vaskemaskina.

Dei hadde ikkje eiga spisestue, og faren sat ved eit lite matbord med bakhovudet mindre enn ein halv meter frå den nysgjerrige nasen til Dante. Det låg papir utover bordplata. Felicity sat på den andre sida av bordet, mens der Führer stod og snurra Wrestlemaniapennen til Dante mellom tommelen og peikefingeren.

«Berre skriv under,» sa der Führer med ei stemme som var rolegare enn nokon gong sidan Dante vakna. «Det er berre du som står i vegen for dette, Scotty.»

«Pisspreik,» sa Scotty, og Dante såg at han rista på hovudet. «Det var ni mot fire under avstemminga, og to blanke.»

«Dei gutane er på ditt parti,» sa der Führer. «Viss du skiftar meining, skiftar dei meining. Dessutan har ikkje avstemminga noko å seie. Det er underskrifta di vi treng: Leiar, nestleiar og sekretær har fullmakt til å godkjenne avtalen.»

Der Führer støtta seg på sofaryggen og snakka høgare.«Du veit kor mange eg måtte smørje for å få løyve til å byggje på den tomta, Scotty? Halve kommunestyret har fått pussa opp husa sine gratis, og kona til ordføraren går med eit armbandsur i tre karat gull. Og alt det er det byggjefirmaet mitt som har stått for, ikkje klubbkassa.»

«Alt dreier seg berre om pengar for deg,» sa Scotty med eit skuldertrekk. «Men kva kjem til å skje med klubben? Vi vil miste ein tretti år gammal tradisjon og få tre år utan klubbhus. Medlemmer vil forsvinne og avdelinga døy ut.»

Der Führer gav Scotty eit slikt dumme gutunge-blikk som Dante fekk av læraren i første klasse då han helte lim i fanget hans.

«Vi leiger eit bedehus eller ein gymsal,» sa der Führer. «Og når prosjektet er ferdig, vil South Devon ha det beste Brigands-klubbhuset i landet, ja, truleg i heile verda.»

«Låvane har sjel,» forklarte Scotty. «Klart det ville bli flott, men ein kan ikkje kjøpe historie, ein kan ikkje kjøpe klasse.»

Felicity avbraut: «Folk som eg og Big Ted treng pengane, Scotty. Vi kan rekne med to hundre tusen pund til kvar fullverdige medlem.»

«Garantert, i forskot frå utbyggjaren,» tilføydde der Führer. «Sjå deg om, Scotty. Du bur i eit hòl. Du kunne betale tilbake lånet, pusse opp kåken, kjøpe deg ein ordentleg sykkel og enno ha nok att til å ta ungane med til Disneyland eller noko slikt.»

Tidlegare hadde Dante berre høyrt argumenta til faren, om at planane til der Führer ville gjere området til klubben til ei turistfelle, og at medlemmene ville ta pengane sine og forsvinne. Men i same sekund som Dante høyrde ordet Disneyland, skifta han side og ville at far hans skulle ta pennen og skrive under.

Men Scotty reiste seg og såg på klokka. «Klokka er to om natta,» geispa han. «Vi har vore gjennom dette seks, ti eller kanskje tjue gonger. Alle veit kvar eg står, og no vil eg gå og leggje meg.»

Dante gjorde ein grimase då Mikke Mus og ein flytur forsvann som dogg for sola. Så skvatt han og lét seg gli ned frå benken då mor hans kom snikande og la ei hand på skuldra hans.

«Nysgjerrigper,» sa ho irritert og drog sonen med seg mot kjøleskåpet. «Du skulle ha lege og sove. Viss du begynner å syte og klage når du må opp og gå på skulen i morgon tidleg, skal du få med meg å bestille.»

Dante granska uttrykket til mora. Iblant blei ho så sint at ein berre måtte gjere nøyaktig som ho sa, elles gjekk ho heilt bananas, men han fekk ikkje det blikket og bestemte seg for å spele på medfølelse.

«Eg kom ned fordi du hadde gløymt å kome med det vassglaset til meg.»

Mor hans tok eit glas ut av eit skåp og smelte att døra, før ho fylte det frå kaldtvasskrana. «Her,» sa ho og rekte han det. «Og så marsj i seng.»

Dante hadde kome ut i gangen då helvete braut laus i stua. Faren ropte noko. Så skrapa bordet bortover golvet, og der Führer ropte tilbake.

«Eg har lagt min eigen sveitte og mine eigne pengar i dette, Scotty, og eg går ikkje herfrå før du har skrive under på desse papira.»

«Trur du du kan kødde med meg, eller?» skreik Scotty. «Då kjenner du meg ikkje. Kom deg ut av huset mitt, din jævla usling!»

Scotty kom fram frå bordet. Musklane svulma under trøya, og han såg ut som han kunne brekke der Führer i to med ein nys. Dante strutta av stoltheit, men maktbalansen endra seg då Felicity drog ein pistol fram frå skinnjakka.

«No set du deg ned og skriv under,» befalte der Führer og smelte Wrestlemania-pennen i bordet.

«Trur du verkeleg du kan bruke makt for å tvinge meg?» ropte Scotty vantru. «Etter alle desse åra? Då får du heller drepe meg, for slik skal det ikkje vere. Eg skal sørgje for ei avstemming om dette, så er du nok snart ute av klubben.»

Der Führer smilte. «Revisoren vår var ikkje heilt fornøgd med rekneskapen for i fjor, då du var sekretær i klubben. Eg har allereie diskutert det med Londonavdelinga og den nasjonale leiaren. Dei har inntil vidare overlate saka til meg, men du kan rekne med ei høyring og ei disiplinærstraff, og truleg å bli kasta ut av klubben i vanære.»

«Oppdikta pisspreik,» freste Scotty. «Kor mykje betalte du dei?»

«Nok,» smilte der Führer. «Meir treng du ikkje vite.»

Dante hadde den beste utsikta over det som skjedde i huset. Og braket då bordet blei velta, hadde fått Jordan og Lizzie til å kome ut på trappeavsatsen i andre etasje bak han. På kjøkkenet stod mora på ei omvend bøtte og drog ei hagle pakka inn i ein søppelpose ned frå toppen av skåpet.

«Opp i andre etasje, Dante,» ropte mora, før ho spente hanen, gjekk inn i stua og retta hagla mot Felicity. «Eg trur det er på tide å seie god natt, gutar.»

Scotty blei skremd og lyfta handa. «Ver forsiktig med den der, Carol,» åtvara han. «Ho er ladd.»

«Nei, du seier ikkje det?» sa ho skarpt, idet Dante stoppa halvveges oppe i trappa. «No gir eg i og for seg blanke i heile den utbygginga dykkar, men klokka er to om natta. Eg blir halden vaken, ungane mine blir det òg, og eg vil ha dykk ut av huset. Er det klinkande klart?»

Der Führer såg på hagleløpa og smilte. «Kan du ikkje berre leggje frå deg den greia, Carol?»

«Veit du kva?» sa Scotty og glodde på der Führer. «Eg orkar ikkje dette tullet meir. Eg skal skrive under på papira og ta dei to hundre tusen punda mine. Det var ein brorskap eg blei med i, ikkje eit firma, så du kan berre ta Brigands-merket mitt og dra til helvete med det òg.»

Då mora til Dante senka hagla, bøygde faren seg for å ta pennen opp frå golvet. Der Führer retta opp bordet og bad Felicity om hjelp til å plukke opp papira og finne sidene som Scotty skulle skrive under på.

Carol kasta eit blikk inn i gangen att. «Kom dykk i seng no, ungar,» ropte ho. «Ikkje tving meg til å kome opp.»

Dante gjekk endå eit par trinn opp, men dei to tenåringssyskena hans likte ikkje å bli snakka til på den måten og blei trassig ståande på trappeavsatsen i andre etasje.

«Ikkje tving meg til å kome opp, ungar,» gjentok mora.

«Eg prøver å kome meg forbi,» protesterte Dante.

For dette fekk han eit drepande blikk frå Lizzie, i same sekund som det kom eit spedbarnskrik frå foreldresoverommet.

«Å, det var berre det som mangla,» sa Carol og snudde seg mot dei tre mennene att. «No tek det ein time før eg får Holly til å sove att.»

«Eg skal ta henne,» sa Lizzie trøytt og sette kursen mot barnesenga på rommet til foreldra mens ho mumla: «Ikkje tenk på meg, eg har berre eksamen i spansk i morgon,» for seg sjølv.

I stua var papira blitt lagde på bordet att. Scotty strekte seg mellom leikebilar og klossar under sofaen for å få tak i pennen til Dante. Då han retta seg opp, såg han pistolen til Felicity peike slapt mot teppet. Auga til Felicity stirte tomt på der Führer mens han venta på neste ordre.

«OK,» sa der Führer, og det var som om den vesle barten strutta, så sjølvtilfreds verka han. «Tre underskrifter ved Post-it-lappane.»

Scotty meinte alvor med å skrive under, men smilet til der Führer og dei små, fornøgde vippa med dei små Dr. Martens-støvlane gjorde han sint. Scotty elska Brigands like høgt som – ja, kanskje endå høgare enn – han elska familien sin, og tanken på å levere frå seg merket og svi vekk landevegsrøvar-tatoveringa blei litt for mykje for han.

Med veldig kraft spratt Scotty opp, samtidig som han køyrde pennen gjennom luftrøyret til Felicity. Det surkla i blod. Dante og Jordan kom nervøst ned trappa for å sjå kvifor mor deira hadde skrike.

«Skyt han no, Carol!» ropte Scotty.

Mor til Dante heva hagla mens Felicity vakla bakover mot veggen. Kjempa hadde framleis pennen stikkande ut av halsen og var i ferd med å kvelast av sitt eige blod, men han klarte å heve pistolen ein tanke.

To avtrekkjarar blei trykte inn i same sekund.

Det kom eit brak og to oransje blaff frå hagleløpa, og hagla spruta ut over eit stort område konsentrert rundt hovudet og overkroppen til Felicity, men pepra også veggen rundt med bitte små hol. Pistolen laga eit skarpare smell. Felicity hadde ikkje krefter til å lyfte han så høgt, men det siste han gjorde på sine trettiåtte år på jorda, var å skyte ei kule i kneskåla til Scotty i ein vinkel som gjorde at ho bora seg ned, knuste høgre leggbein og kom ut att på baksida av leggen etter å ha rive over hovudpulsåra i beinet.

I sekunda før han mista medvitet, stønte Scotty idet han trefte teppet, og strekte seg etter pistolen til Felicity. Der Führer hadde dukka under bordet, og han kravla også mot pistolen mens Carol pumpa hagla for å lade ho på nytt.

Carol hadde kjent der Führer sidan ho rømte heimanfrå som fjortenåring og hang på klubbhuset til Brigands for å prøve å få seg litt gratis marihuana. Ho visste at der Führer ville drepe henne no som han var opphissa, men ho følte seg roleg då den tomme patrona spratt ut til venstre for henne.

For Carol var følgjene av drap ingenting mot trongen til å beskytte ungane sine. Men då ho skauv løpet fram, var det noko litt for lett over bevegelsen, og det kom ein hol lyd inne frå løpet. Hagla var tom.

